
Ha Ummulaʼn Suɏat
Peter

1 Sakon si Peter un osaʼn apostoles Jesu Kristu.
Allaya suɏatku kan chikayuʼn lachutukan un
tagun Apudyus un liwaɏas kan cha ili-ili ud
Pontus, Galatia, Cappadocia, Asia ya Bithynia.
2 Si chamu sigud un chiluchuttukan chikayu
kan Ama un Apudyus un mibyeseɏ si sigud
un simsimmokla. Ked piolaʼn mambyalin kayu
laapudyusan un alakla mipagapu si Ispiritula ta
tuttuwaonyu si Jesu Kristu ya lachuɏsan kayu
gapu si libukbukan chi chaɏala.
Sapay otyan ta kacheguwala ya mallin-awaon

Apudyus cha somsomokyu losan.

Ha Sigulachuʼn Lamlama Taku
(2Th. 2:13-17; Jas. 1:2-8; 1Pe. 4:12-13)

3 Machaychayaw si Apudyus un Aman Apu
takuʼn Jesu Kristu! Gapu si amod un kachegula,
illidchola kan chitaku baruʼn biyeg mipagapu
si ummuliyan Jesu Kristu lataguwan. Ked
ha lamlama taku illidchon chi allaʼn baruʼn
biyeg. 4 Lamlamaon taku un tawichon taku
cha kilabyaklang un lichuchulin ud langit un
lappunmiyisuwala, achipunmayam-an, achipun
lumawing kan achipun kumupas. 5 Gapu si
pammati, ayyuwalan Apudyus chikayu si pallak-
abyelinla inggala chumtong chi malaguwala kan
chitaku un lisagala un mipaila si alungus chi
timpu.

6 Ked gumalas kayu, ulay lu masapuɏʼn chu-
mauy kayu si sin-akitan gapu si achuʼn kalasin
chi ligat un mapachasanyu. 7 Ti cha achuʼn ligat
un mapachasyu, hachi main-an chi katuttuwaan
chi pammatiyu. Ulay chi byalituk mayam-an
si apuy. Ked ha pammatiyu lapotpotog lu ha
byalituk. Ked masapuɏʼn mapaloklokan chi
pammatiyu, ta hachi main-an chi katuttuwaala.
Ked gapu si tuttuwaʼn pammatiyu, michayaw
kayu ya mipangatu kayu si mangulilan Jesu
Kristu. 8Ked si Jesu Kristu, ulay lu achipunyu in-
tullong, ngim ay-ayatonyu. Ulay si sala, mamati
kayu kan siya ulay achipunyu intullong. Ked
amod chi galasyu un lappun miyisuwala. 9 Ti
ha ibungan chi pammatiyu siya mataguwan chi
kalichodwayu.

10 Ha allaʼn mataguwan siya simsimsimmok
ya ilad-acheɏn cha propetan Apudyus un langi-
padtu si kachegu un idchon Apudyus kan
chikayu. 11 Ilim-imuscha lu silu ustuʼn timpu
un makwaala ya in-ilon bo chi milasilala. Ti ha
Ispiritun Kristu un inggew kan chicha, ilun-ulala
impakaammu kan chicha mapaligatan Kristu
asi ot chi michayawala. 12 Impakaammun
Apudyus kan cha propeta un chakampun un
bumaɏuwancha cha pin-acha koon ngim bu-
maɏuwanyu. Libyega kan chikayu mipanggop
kan cha alla. Impakaammun cha langibyegbyega
si Bibiɏuʼn Chameg, un chicha inchaɏan chi
Ispiritun Apudyus un libuun un lampeɏpuʼd lan-
git. Cha allaʼn byaleg chi pionchaʼn maawatan
ulay cha angheles.

Ha Bibiɏuwon Apudyus Un Mataguwan
(Rom. 12; 1Co. 3:16-17)

13 Ked isagalayu somsomokyu un mangwa
si pion Apudyus. Man-alled kayu ya popot-
potanyu lamlama takuʼn binchisyun un maitod
kan chikayu si mangulilan Jesu Kristu. 14 Aalak
chikayu kan Apudyus, ked masapuɏʼn tut-
tuwaonyu siya. Ked achiyu ipalubus chi long-
egyu un iturayan cha lawwing un sigud un
pipionyu si chaampunyu mangagammuwan si
katuttuwaan. 15 Ngim si sala, laapudyusan kayu
otyan si losan un koonyu, un isun Apudyus
un lappun byasuɏla un langayeg kan chikayu.
16 Ti liigili si ugud Apudyus un, “Masapuɏʼn
laapudyusan kayu otyan ti lappun byasuɏk.”*

17 Lappun laksigon Apudyus. Kuisola tagu un
miyulud si killingwala. Kalanyu, “Amami” lu
malluwalu kayu kan Apudyus. Ked lu katlat,
masapuɏʼn ibiinyu siya ya potgonyu siya si salaʼn
matattaguwanyu utla pita. 18 Ti ammuyu un
lawayawayaan kayu si lappun simbilaʼn mam-
bibiyeg un tilawidyu kan cha aappuyu. Ked
ha lansakala kan chikayu, chakampun un pilak
willu byalituk un makwaʼn mayam-an, 19 ngim
ha lansakala ked kapotgen un chaɏan Kristu
un libukbuk si latoyala. Ked siya isun chi
keɏlilu un lappun pulus lawwikla ya chipiktulaʼn
maichatun kan Apudyus. 20 Si chaampun chi
lubung makwaan, chilutukan Apudyus si Kristu
ta mansakala kan cha tagu, ngim achipun siya
lipaila ti bumaɏuwanyu inggala si alungus chi

* 1:16 1:16 Leviticus 11:44-45, 19:2

eɏgew. 21 Gapu kan siya lamati kayu, mantegod
kayu kan Apudyus un langipauli lalagu kan siya
ya langipachayaw kan siya. Taplu ha pammatiyu
ya lamlamayu awed kan Apudyus.

22 Ked si sala, gapu si lamotgenyu si katut-
tuwaan lachuɏsan chi somsomokyu ta man-
asiay-ayat kayu un mansusulud si pammati. Ked
ha ibyegak, eɏ-eɏtonyu man-aayatyu si losan un
somsomokyu, 23 ti liyalak kayu kasin, ked ha
baruʼn biyegyu ked chakampun un lampeɏpu si
taguʼn mamattoy, ngim lampeɏpu si matattagu
ya mallalayun un ugud Apudyus. 24 Kalan chi
liigiliʼn ugudla,
“Cha losan un tagu, isucha luut un mallasuʼn

makyaw ked latoy,
ked ha kilabiɏucha, isun bod chi tabbyak chi
luut.
Lu makyaw chi luut, mantabbya tab-
byakla ked lappun.

25 Ngim ha ugud Apudyus ked mallalayun.”†
Hachiʼn ugud Apudyus ked siya bibiɏuʼn

chameg un libyegbyega kan chikayu.

2
Miyalig Si Jesu Kristu Byetu Un Matattagu
(Mat. 21:42; Rom. 9:33; 10:11; 1Co. 3:10-17)

1 Ked gapu si liyalakanyu kasin kan Apudyus,
masapuɏʼn man-awichenyu cha losan un
lawwing, mantuntulli ya kamad bibiɏu kan
cha uchum, ilaapos ya mangkiyakiyap kan
cha asintataguyu. 2 Isuyu kàiyalak un
† 1:25 1:25 24-25 Isaiah 40:6-8

piolaʼn sumusususu, kamatchi otyan chi
mallalayedyu unmangad-acheɏ si ugud Apudyus
ta kumoscheɏ pammatiyu ya matatagu kayu ing-
inggala. 3 Ti lagamputyu lapachasan chi kilabiɏu
ya kachegun Apudyus.*

4 Ked umachali kayu kan Apu. Siya miyalig
un matattaguʼn byetu un inwalin cha tagu, ngim
siya chilutukan Apudyus ya kapotogen kan siya.
5 Ked umachali kayu un isun chi matattaguʼn
byetu un mauseɏ si mampauchen si laispiri-
tuan un byeɏoy. Mansimbi kayuʼn laapudyusan
un pachi un mangichatun si laispirituwan un
chatun,†makaay-ayu kan Apudyus gapu kan Jesu
Kristu. 6 Ti kalan chi liigili un ugud Apudyus,
“Awed chi pililiyak un kapotogen un byetu un

iggak ud Zion un mampon-ed.
Ked lu silu mamati kan siya, achipun pulus
mibibiin.”‡

7 Kan chikayuʼn mamati, lapotog chi hachiʼn
byetu. Ngim cha hachiʼn achipun mamati,
kalala,
“Ha byetu un inwalin cha pin-a lampaud si

byeɏoy un
kalanchaʼn lappun simbila,

siya lambyalin un kapotgen un
mampon-ed.”§

8 Ked ha osa boʼn liigili, kalala,
“Liya byetuʼn misabyangtuwan cha tagu,

* 2:3 2:3 Psalm 34:8 † 2:5 2:5 Mipanggop si ichatun taku kan
Apudyus, Itullongyu Romans 12:1 ya Hebrew 13:15 ‡ 2:6 2:6
Isaiah 28:16; Romans 9:33 § 2:7 2:7 Psalm 118:22, Luke 20:17

ya siya bo milus-ubyencha.”*
Misabyangtucha ti achipuncha tumuttuwa si

ugud Apudyus, un siya likodchong un kooncha.
9 Ngim chikayu pililiyan Apudyus un tagula

ya papachiʼn chi Ari un mansimbi kan siya.
Ya chikayu laapudyusan un tagula, mismuʼn
tagun Apudyus, ti chikayu mangibyegbyega si
lakaskaschaaw un killingwala.† Illawala chikayu
si gikbot ot inyatunla chikayu si lakaskaschaaw
un padchala. 10 “Si sin-eɏgew, chakampun un
taguʼn Apudyus chikayu, ngim si sala lantagun
Apudyus chikayu. Si sin-eɏgew, achipunyu
ammu kachegun Apudyus, ngim si sala ki-
lacheguwan chikayu.”‡

Ha Koon Un Mansimbi Kan Apudyus
(Rom. 13:1-7; Tit. 3:1-11)

11 Susulud un ay-ayatok, isu taku mangili si
allaʼn lubung. Chawatok kan chikayu un achi
kayu paituray kan cha lawwing un sigud un
pipion chi long-eg, un siya sumupling si kali-
chodwayu. 12 Ya ammanyu leman cha koonyu
kan cha Gentil. Ulay lu awed ipabyasuɏcha si
lawwing kan chikayu, lu mimìilaʼn bibiɏu cha
pin-ayu koon ked chaychayawoncha si Apudyus
si eɏgew un umaliyala.

13 Gapu kan Apu Jesu Kristu, masapuɏʼn tu-
mungpeɏ taku kan cha losan un turay. Ya
* 2:8 2:8 Isaiah 8:14; Romans 9:33 † 2:9 2:9 Ha opat un titulo
un libyega si chachaan un katuɏagen Exodus 19:5-6; Deut. 7:6
mipanggop cha Judio willu cha galak Israel un taguʼn Apudyus.
Ha pion Peter un ibyega ked cha mamati kan Kristu, chicha
maibilang un tuttuwan Judio si sangwalan Apudyus. ‡ 2:10
2:10 Hosea 2:23

masapuɏʼn tumungpeɏ taku si Emperador un
kangatuwan un manturay, 14 ya ulay cha gubil-
lachuɏ un imbuunla un malusa kan cha mangwa
si lawwing ya mangichayaw kan cha mangwa si
bibiɏu. 15 Ti ha pion Apudyus siyad koonyu cha
bibiɏu ta mapagilok cha man-ugu-ugud si tilutuli
ya lappun simbila. 16 Matagu kayu un isun
cha taguʼn lawayawayaan, ngim achiyu useɏon
chi wayawayayu un pangtàun si lawwik. Ngim
matagu kayu un isun chi musassun Apudyus.
17Masapuɏʼn potgonyu cha losan un tagu, ya ay-
ayatonyu cha susuludyuʼn mamati. Ya masapuɏ
boʼn umogyat kayu kan Apudyus, ya potgonyu
emperador.

Tuɏachonyu Kilaalus Kristu Si Lapaligatala
(Eph. 6:5-8; Col. 3:22-25; 1Jn. 3:13-18)

18 Chikayuʼn musassu, masapuɏʼn
tuttuwaonyu cha sinmusassu kan chikayu ya
potgonyu chicha, chakampun un abus cha
bibiɏu ya laalus, ngim ulay bod cha lauyung.
19 Ti bibiɏuwon Apudyus chi taguʼn mangiyalus
si mapaligatala ulay chakampun un lobbonglaʼn
mapaligatan, un ha mangiyalusala gapu si
malosomkala kan Apudyus. 20 Ti lappun tagu
si machayaw gapu si langalusala si lapaligatala
lu siya tuttuwaʼn langwa si lawwing. Ngim
lu bibiɏu koonyu ya paligatan chikayu ked
maattomanyu, mas-om si Apudyus. 21 Ti hachi
langayagen Apudyus kan chikayu, gapu ta
lapaligatan si Kristu gapu kan chikayu ked
tilelala mantuɏachenyu ta suɏutonyu biyeg
Kristu.

22 Ti siya, achipun pulus lambyasuɏ ya
lappun ilug-uggudla si tuntulli.§

23 Si langam-amsiwancha kan siya, achipun
summongsongbyat si lawwing. Si lapampali-
gatala, achipun lan-og-ogyat, ngim lantegod kan
Apudyus un lalintog un manguis. 24 Bilukud
Kristu cha losan un byasuɏ taku si latoyala si
krus ta awed in-ilon takuʼn mawayawayaan si
pallakabyelin chi byasuɏ ya matagu taku un
mangwa si ustu. Gapu si sugatla, lapalin-awa
kayu. 25 Ti si chamchamu, isu taku lachungaw
un keɏlilu. Ngim si sala, inyulin chitaku kan
Jesu Kristu un pastuɏ taku ya mangay-ayyuwan
si kalichodwa taku.

3
Ha Tudtuchun Peter Kan Cha Man-asawa
(Eph. 5:21-33; Col. 3:12-19; 1Ti. 2:8-15)

1 Chikayuʼn laasaw-an un byebyai, masapuɏʼn
ipabyabyayu long-egyu si asawayu ta lu awatlaʼn
awed cha uchum kan chikayu un chaampun
mamati si ugud Apudyus, mamaticha lu itul-
longcha bibiɏuʼn ugaliyu. Ked achipun masapuɏ
un man-ugudcha, 2 ti itutullongcha kilabiɏun
cha ugaliyu ya mampopotogyu kan Apudyus.
3 Ya achiyu igga amod un ang-anggayu un isun
chi man-apichenyu si buukyu un man-eɏtiyu,
ya manguseɏanyu si byalituk willu bibiɏuʼn
silup. 4 Ngim ha lachaɏom un kilabyeɏasang
ked bibiɏuʼn somsomok, kilaalus ya mallin-
awan somsomok. Liya kilabyeɏasang un ibilang

§ 2:22 2:22 Isaiah 53:5-7, 9



1 Peter 3:5 ix 1 Peter 3:10

Apudyus un kapotogen si sangwalanla. 5 Katla
killingwan cha lamati un byebbyebyai si awi
un lantegodcha kan Apudyus ya impabyabyacha
long-egcha si asawacha. 6 Isun Sarah, un tilut-
tuwala si Abraham un asawala, ya ilawagela siya
un ap-apula. Ked chikayu si sala cha galak Sarah
lu koonyu cha bibiɏu ya achi kayu umogyat.

7 Ked isula bo kan chikayuʼn langasawaʼn
leɏaki. Masapuɏʼn maawatanyu ya
ayyuwalanyu cha asawayu, ti lakapkapsutcha
lu chikayu. Ya masapuɏʼn potgonyu chicha
ta makatawidcha si mallalayun un biyeg un
idchon Apudyus. Koonyu cha alla taplu lappun
mataktakan chi luwaluyu.

Koonyu Cha Ustu Ulay Mapaligatan Kayu
(1Co. 6:1-11; 1Pe. 4:12-16)

8 Ha alungus chi ibyegak kan chikayu. Masa-
puɏʼn mantitimpuyugonyu somsomokyu ya lik-
layu. Man-asi-ayat kayu un isun chi mansusu-
lud ya man-asikachegu kayu. Ya masapuɏʼn
kacha osa lapakumbyabya si biɏunla. 9 Lu
awed mangwa si lawwing kan chikayu, achiyu
subyalitan si lawwing. Lu awed man-ugud
si lawwing, achiyu bo songbyatan si lawwing.
Ngim ha koonyu iluwaluyu ta binchisyulan
Apudyus chicha ti hachi langayagen Apudyus
kan chikayu, taplu makatawid kayu si bin-
chisyun. 10 Ti kalan chi liigili un ugudla,
“Cha simpion un bibiɏu biyegla ya lagalas, mas-

apuɏʼn
achipun man-ugu-ugud si lawwing ya
achipun mantuntulli.

11 Ya masapuɏʼn man-awichela cha lawwing ked
koola cha bibiɏu,

ya masapuɏʼn ipapatila sington chi
makatimpuyug kan cha kadwala.

12 Ti pasig Apudyus itutullong cha lalintog ya
chochongɏola cha luwalucha.

Ngim man-angutala cha mangwa si
lawwing.”*

13 Ked silu mallawing kan chikayu lu ipap-
atiyu un mangwa si ustu? 14 Ngim ulay lu
mapaligatan kayu gapu si mangwaanyu si ustu,
kapipian kayu. Achi kayu umogyat kan chicha
ya achi kayu manchaleg, 15 ngim siyad potgonyu
si Kristu un Apu. Ya pasig kayu makasagala
un malongbyat kan cha mangimus mipanggop
si lamlama un awed kan chikayu.† 16 Ngim
masapuɏʼn mampeɏkas chi somsomokyu ta lu
awed man-ugud si lawwing kan chikayu gapu
si bibiɏuʼn ugaliyu kan Kristu, bumaincha si
lawwing un ilugudcha. 17 Ti un-ulloy chi ma-
paligatan taku si mangwaan taku si ustu, lu
siya pion Apudyus, lu mapaligatan taku gapu si
mangwaan taku si lawwing. 18 Ti lamingpingsan
latoy si Kristu gapu si byasuɏn cha losan ta
mapakawan cha byasbyasuɏ taku. Latoy chi
lalintog un tagu gapu kan chitakuʼnmalagbyasuɏ
taplu iyachalila chitaku kan Apudyus. Latoy chi
long-egla ngim latattagu ispiritula. 19-20 Ummoy
chi ispiritula lambyegbyega kan cha libyabyaɏud

* 3:12 3:12 10-12 Psalm 34:12-16 † 3:15 3:15 14-15, Isaiah
8:12-13

un kalichodwan‡ cha langkakatoy si awi un
achipun lamati kan Apudyus si timpun Noah.
Ilan-alusan Apudyus un lan-uuway kan chicha
un mamati si timpuʼn langwaan Noah si bapur,
ngim waɏu abus cha latagu si timpuʼn lalitapan
chi pita. 21Ked ha miyaligen chi chelum, isun chi
bunyeg unmangipaila si mataguwan taku si sala.
Chakampun un mauɏasan chi kaisaw si long-eg,
ngim mangkariyan kan Apudyus gapu si mam-
peɏkas un somsomok. Siya malagu kan chikayu
gapu si ummuliyan Jesu Kristu lataguwan, 22 un
ummoy ud langit. Ked awed si machuwalan
Apudyus, ked iturayala cha losan un angheles ya
losan un turay ya awed pallakabyelinla.

4
Ha Pion Chi Ligat Un Kalan
(2Co. 5:14-21)

1 Gapu ta lapaligatan si Kristu si long-egla,
lakasagala kayu otyan un malligat un isula. Ti lu
mapaligatan chi long-eg, iyageylaʼn mangwa si
byasuɏ.* 2 Ked malipud si sala inggala si matoy-
anyu, masapuɏʼn paituray kayu si pion Apudyus,
chakampun un ha sigud un pipion chi long-eg
un lawwing. 3 Masapuɏ un achipunyu koon
‡ 3:19-20 3:19-20 Ha uchum ibyegacha un cha libyabyaɏud ked
cha ispiritun cha latoy si timpun Noah. Kalan bo cha uchum
ked chicha cha lawwik un angheles - Genesis 6:1-4, 2 Peter 2:4
ya Jude 6 * 4:1 4:1 Ha uchum un piolaʼn uguchon si Greek
gapu ta lanligat si Kristu utla pita, isagalayu somsomokyu un
mipati makaligat. Ti ha taguʼn lapaligatan, lagamputla inyagey
un makabyasuɏ. Romans 6:1-11; Colossians 2:12, 3:3

cha pin-ayu killingwa si sin-eɏgew un pipion
cha Gentil un koon. Isun chi makachegchegas,
sigud un pipion chi long-eg, kabubuuk, mal-
lukuluku, leɏabos un ganggalas, ya kabibiin un
malayawan si silan-apudyus. 4 Ngim si sala,
mataegcha ti inyageyyuʼn pin-a makakopya kan
chicha si leɏabos un lawwing un kokkooncha.
Ked hachi man-uguchencha si lawwing kan
chikayu. 5Ngim songbyatancha kan Apudyus un
lakasagala un manguis kan cha latattagu ya cha
latoy. 6 Ked hachi mibyegbyeg-an chi bibiɏuʼn
chameg ulay kan cha latoy, taplu makuischa un
isun cha losan un tagu. Ngim libyegbyega kan
chicha chi bibiɏuʼn chameg taplu makatagucha
si laispirituan un isun Apudyus.

Ha Mangwaan Si Lipiyeɏ Kan Chitaku
(Rom. 12:3-13; 1Co. 12:4-11; Eph. 4:11-16)

7 Allà akit chi alungus cha losan ked
masapuɏʼn mansomsomok kayuʼn ustu ya
tingngeɏonyu long-egyu ta lappun malaktak
si malluwaluwanyu. 8 Ked ha kapopotgen,
masapuɏʼn man-asiayat kayu, ti ha ayat pulasala
cha amod un byasbyasuɏ.† 9 Ya mallaay kayu
otyan un mammangili ya achi kayu uminguk.
10 Usaɏon otyan chi kacha osa chi illidchon
Apudyus un kabyeeɏala un mansimbi si
bumaɏuwan cha bubuɏunla, isun chi osaʼn
bibiɏuʼn man-ayyuwan kan cha lakalakalasi
un binchisyun un illidchon Apudyus. 11 Ked
ha laidchen si kabyeeɏan un mambyegbyega,
masapuɏʼn ibyegbyegala ugud Apudyus. Ked
† 4:8 4:8 Proverbs 10:12

ha laidchen bo si kabyeeɏan un mansimbi,
masapuɏ un mansimbi si kiged chi kabyeeɏala
un illidchon Apudyus. Kamatchi makwa, ta cha
losan un makwa, maichaychayaw si Apudyus
gapu kan Jesu Kristu. Siya machaychayaw
ya mallakabyelin un manturay si ing-inggala.
Amen.

Mapaligatan Cha Mamati
(Rom. 8:17-30; 1Co. 4:10-16; 6:1-11; 2Ti. 3:12-

17)
12Bubuɏun un ay-ayatok, achi kayu maschaaw

si amod un mapaligatanyu, un isun chi awed
achipun maawatan un makmakwa kan chikayu.
13Ngim ha koonyu otyan, ganggalasonyu makali-
gatanyu si ligat Kristu, ta makaganggalas kayu
ya mipaila michayawala. 14 Pian kayu lu
mibibiin kayu gapu si pammatiyu kan Kristu, ti
inggew kan chikayu chi machayaw un Ispiritun
Apudyus. 15 Ngim otyan ta lappun mapaligatan
kan chikayu gapu si pummatoyanyu, man-aakaw
kayu, mangmangwaanyu si lawwing ya bumib-
biyanganyu si lappun ilay-ayanyu. 16 Ngim lu
mapaligatan kayu gapu kan Kristu, achipun kayu
otyan mabiin ngim chayawonyu si Apudyus ti
libilang kayu un tagula.

17 Gumatong chi timpuʼn manguisan Apudyus
kan cha tagu, ked ulaola cha tagula. Ked
lu chitaku ulaola kuison, simma makwa kan
cha achipun tumuttuwa si bibiɏuʼn chameg un
lampeɏpu kan Apudyus! 18 Ti kalan chi liigili un
ugud Apudyus,
“Lu laligat un matagu cha lalintog, simma mam-

byalagen cha

lappun Apudyusla ya cha malagbyasuɏ?”‡
19 Ked chikayuʼn mapampaligatan gapu si

pion Apudyus, ipapatiyuʼn mangwa si bibiɏu ya
ipuɏangyu long-egyu kan Apudyus un mante-
gochen, ya ituɏutuɏuyyu un mangwa si bibiɏu.

5
Ha Tudtuchun Peter Kan Cha Mangipang-

pangu
(Php. 2:1-18)

1 Allaya cha tudtuchuk kan chikayuʼn mangi-
pangpangu kan cha mamati utlat. Kalob-
bongak un maludtuchu kan chikayu ti sakon
boʼn suludyu, osaak un mangipangpangu ya
tistigu si lapaligatan Kristu, ked siya mipatiyak
si machayawala un mipaila. 2 Masapuɏʼn
ayyuwalanyu chamamati un lipiyeɏ kan chikayu
un isun chi keɏlilun Apudyus. Koonyu biyangyu,
chakampun otyan un mapatut kayu ngim gapu
si ayatyu. Chakampun otyan un gapu si agum
chi pilak, ngim gapu ta pionyuʼn mansimbi kan
Apudyus. 3 Achiyu ipatut chi pionyu si tagu
un lipiyeɏ kan chikayu, ngim chikayu otyan
chi mantuɏachencha. 4 Ked lu mampaila si
Jesu Kristu un Ap-apun chi Pastuɏ, awatonyu
machaychayaw un koronaʼn mallalayun.

5 Katchi bo kan chikayuʼn bumaru, masapuɏʼn
mampaituray kayu kan cha pallakayon. Ya
chikayu losan, masapuɏʼn lapakumbyabya kayu
si kacha osa, ti kalan chi liigili un ugud Apudyus,
“Lawingon Apudyus cha lasayaw,
‡ 4:18 4:18 Proverbs 11:31

ngim kacheguwala cha lapakumbyabya.”*
6 Ked mampakumbyabya kayu kan Apudyus

un mallakabyelin ta siya mangipangatu kan
chikayu lu chumtong chi timpula. 7 Ipiyeɏyu cha
losan un suklutyu kan Apudyus ti siya mangay-
ayyuwan kan chikayu.

8 Mansasaggala kayu otyan ya man-alled
kayu. Malliklikwos si Satalas un kabusuɏyu,
un isun chi lakupeɏn layun un mansingisingit
si kalola. 9 Ked pakoscheɏonyu pammatiyu ta
tubngaɏonyu siya. Ti ammuyu cha susuludyuʼn
mamati un inggew si intilun chi lubung, man-
iisun malligligatcha un isun bod chi ligligatyu.
10 Ngim lu lagamput chi sin-akitan un malli-
gatanyu, si Apudyus un meɏpuwan cha losan un
kachegu, siya langayeg kan chikayu un mipati
si mallalayun un machayawala gapu si litim-
puyugenyu kan Kristu. Pakoscheɏonyu pam-
matiyu, pabiɏuwonyu somsomokyu ya pumingot
kayu. 11 Siya mallakabyelin un manturay si ing-
inggala. Amen!

Ha Lampakumustaan Peter Kan Cha Tagu
12 Insuɏatku alla gapu si tuɏung Silvanus un

imbilangkuʼn mantegochen un sulud. Laluɏatak
kan chikayu ta segagok chikayu ya paloklokak
alla un tuttuwa kachegun Apudyus. Ked
itakcheɏyu cha hachi.

13 Pakumustaon chikayu kan cha mamati ud
Babylon, un chilutukan Apudyus un isuyu. Paku-
mustaon chikayu bo kan Mark un ibilangkuʼn
alakku. 14 Man-asikumusta kayu un mangipaila
* 5:5 5:5 Proverbs 3:34

un man-asiay-ayat kayuʼn mansusulud. Mallin-
awa otyan chi somsomokyu losan unmamati kan
Kristu.

